
Vestnes kommune 
Reguleringsplan Salmar Genetics Vågstranda  
Fråsegn til offentleg ettersyn - motsegn 
 
 
Statsforvaltaren er statens representant i fylket og har fleire roller og oppgåver innan planlegging etter 
plan- og bygningslova. Ei viktig oppgåve for Statsforvaltaren i kommunale planprosessar er å sjå til at 
nasjonale og viktige regionale omsyn blir ivaretatt i planarbeidet. Fagområde som miljøvern, landbruk, 
helse, oppvekst og samfunnstryggleik står sentralt. I tillegg skal Statsforvaltaren sikre at kommunale 
vedtak i plan- og byggesaker er i samsvar med gjeldande lovverk. 
 
Planforslag for reguleringsplan for SalMar Genetics AS på Vågstranda er sendt på høyring og lagt 
ut til offentleg ettersyn.  
 
Føremålet med planarbeidet er å legge til rette for vidare utvikling av dagens anlegg for hold av 
stamfisk, avl og produksjon av rogn ved SalMar Genetics AS på Vågstranda. Dette inneber 
utfylling i sjø, utviding av areal til næringsføremål og formalisering av dagens bruk av kai.  
 
Vidare utvikling omfattar renovering og oppgradering av dagens stamfiskanlegg. Alle kar skal 
under tak og kara skal bli større for å gje betre fiskevelferd. Det blir ikkje lagt opp til auka 
produksjon i høve dagens konsesjon. Endringane gir ikkje behov for endra utsleppsløyve, men 
skal gi meir rasjonell og sikrare produksjon går det fram av kapittel 7.1 i planomtalen.  
 
Utvidinga omfattar areal som i kommunedelplan for Vågstranda er avsett til næring, bustad, 
naust og friområde. Utviding ut i sjø skal skje på areal avsett til «Bruk og vern av sjø og vassdrag 
med tilhøyrande strandsone» i interkommunal plan for Romsdalsfjorden.  
 
Statsforvaltaren har ut frå sine ansvarsområde følgande merknader: 
 
Planfagleg  
Ei blanding av næringsareal og bustadområde kan ofte føre til konflikt. Kombinasjon av desse 
føremåla er noko vi pleier å rå i frå. I dette tilfellet er det areal avsett til næringsføremål i 
kommunedelplan for Vågstranda frå 1995. Området har vore i bruk til produksjon av rogn/settefisk 

sidan 1983. Næringsarealet er omkransa av bustadområde, utløpet til Reistadelva og ei strand som 
er avsett til friområde i gjeldande plan. Dette gir lite rom for utviding av næringa.  
 
Planomtalen er lite konkret og opplysande når det gjeld kor mykje areal friområde som blir 
omdisponert til næringsføremål. I kapittel 8.1 står det at planen er i samsvar med kommunedelplan 
Vågstranda. Dette stemmer ikkje, og må rettast opp.   
 
I kapittel 5.7 står det «Det er mindre areal det er ønske om å utvide med nytt utbyggingsområde for i KDP 
Vågstranda, kor mykje er vanskeleg å sjå sidan KDP er grovmaska». 
 
Møre og Romsdal fylkeskommune har derimot gjort ei overlagsanalyse der dei samanliknar 
kommunedelplanen med flyfoto. Denne analysen viser at området A1 i kommunedelplanen 
omfattar eksisterande næringsareal, og at ønska utvida areal vestover vil omdisponere friområde i 
gjeldande plan:  
 

 
 
I kapittel 8.8 står det at eigedom 194/7 er kjøpt av SalMar med tanke på utviding av anlegget og at 
det i samband med kjøp av arealet ikkje vart satt restriksjonar for bruk av arealet. Og at det da vart 
vurdert at tomta kan nyttast til næringsformål. Dette bør takast ut av planomtalen. Det er føremål i 
gjeldande planar som gjeld for areala, og ikkje intensjonar bak kjøp av tomter.  
 
Strandsone 
Strandsona langs sjøen og langs vassdrag har eit særleg vern etter plan- og bygningslova § 1-8. Det 
er eit nasjonalt mål at strandsona skal bevarast som eit natur- og friluftsområde som er tilgjengeleg 
for alle i eit langsiktig, berekraftig perspektiv. I strandsona skal det takast særleg omsyn til natur- og 
kulturmiljø, friluftsliv, landskap og andre allmenne interesser. 
 
Av planomtalen går det fram at området vest for planområdet er registrert som friluftsområde i 
friluftsdatabasen FRIDA. Vi saknar ei nærare utgreiing av bruken og verdien av området.  Dette er 
dårleg undersøkt og synleggjort i planen.  

Ut frå flyfoto ser vi at strandsona i Reistaddalen er sterkt nedbygd og det er lite strandareal 
tilgjengeleg for ålmenta. I slike område blir dei gjenværande friområda enda viktigare å ta vare på. 
Av merknader frå folk som bur i området ser vi at stranda har vore i bruk av barn og unge. Og at 
området vart nytta av fleire i bygda før i tida. Arealet næringa vil omdisponere frå friområde til 
næringsføremål er det området av stranda som ligg lengst frå privat bustad, og som slik sett har 
størst verdig for ålmenta å opphalde seg.  
 
Planforslaget synleggjer ikkje godt nok verdien av stranda/friområdet, eller konsekvensane av 
nedbygginga. Dette må omfatte ei analyse av tilgang til strandsona for eit mykje større område enn 
planområdet, slik at ein får eit innblikk i kva areal ålmenta har tilgang på av strandsone.  
 
Tilkomst til friområdet bør også drøftast i planforslaget. Om dette ikkje er tilstrekkeleg sikra i dag, 
bør det vurderast om ein kan sikre tilkomst ned til stranda i denne reguleringsplanen.  
 

 
Figur 2: Arealet lengst aust mot næringsverksemda er også den delen av stranda som er minst privatisert. 

Planforslaget synleggjer heller ikkje tilstrekkeleg landskapsverknadene. Illustrasjonane i planomtalen 
er alle tatt frå lufta. Verknadene for landskapet frå bakken i området rundt bygningane og sjøen må 
også synleggjerast.  
 
Vi vurderer at stranda sin verdi for friluftsliv og ålmenne interesser og konsekvensar ved tiltaka, 
inkludert landskapsverknader, ikkje er tilstrekkeleg utgreidd. Vi fremmer motsegn fordi planen ikkje 
er tilstrekkeleg opplyst  jf. plan- og bygningslova § 4-2 og rundskriv T-2/16 punkt 3.11.  
 
Barn og unge 
Rikspolitiske retningslinjer for barn og planlegging inngår ikkje i oversikta over statlege rammar i 
avsnitt 5.1 i planomtalen.  
 
Barn og unge burde hatt moglegheit for å medverke i denne plansaka. Av planomtalen kapittel 6.9 
står det at det ikkje er registrert bruk av området i offentlege register av barn og unge i vestleg del 
planområdet/vest for planområdet. At det ikkje finst registreringar betyr ikkje at området ikkje har 
verdi for barn og unge. Ei slik utgreiing er forventa utført i ein reguleringsplanprosess.  Vi viser her til 
merknadene over.  
 
Rikspolitiske retningslinjer for barn og planlegging punkt 5 d stiller krav om erstatningsareal. Dette 
er ikkje følgt opp eller vurdert i planforslaget og vi fremmer motsegn også på dette punktet.  

Vassdrag 
Det er krav om erosjonssikring langs vestsida av elva. Det må sikrast i føresegnene at erosjonssikring 
ikkje fører til vandringshinder for anadrom laksefisk (laks- og sjøaure). 
 
Vi minner i tillegg om lakse- og innlandsfisklova og forskrift om fysiske tiltak i vassdrag. Fiskens frie 
vandringsveger og gyte-, oppvekst – og leveområde må ikkje forringast eller endrast utan at det er 
gitt løyve etter Lov om laksefisk og innlandsfisk og tilhøyrande forskrift om fysiske tiltak i vassdrag. 
Det skal søkjast om løyve frå Statsforvaltaren sidan det er laks og sjøaure i Reistadelva. 
  
Samfunnstryggleik og klimatilpassing 
Statsforvaltaren meiner omsynssona knytt til stormflod og havnivåstiging i tillegg må omfatte 
område utsett for bølgjepåverknad. Det vil sei at omsynssona dekker området opp til kote 3,8. Då 
kan ein samtidig flytte kravet om dimensjonering for å tole bølgjer, eller prosjektering av alternative 
løysingar, frå planføresegn § 2.1.8 til § 4.1.  
 
Ved gjennomføring av tryggingstiltak må tilstrekkeleg tryggleik dokumenterast av fagkunnig. Vidare 
må (tryggings)tiltak prosjekterast og uførast slik at bygg, byggegrunn og omkringliggande terreng 
ikkje utsetjast for fare for skade eller vesentleg ulempe som følgje av tiltaket, jf. TEK17 § 7-1 andre 
ledd. 
 
Konklusjon 
Vi vurderer at stranda sin verdi for friluftsliv, barn og unge og ålmenne interesser ikkje er 
tilfredsstillande utgreidd. Dette gjeld også konsekvensane for desse verdiane, samt 
landskapsverknader.   
 
Vi fremmer motsegn fordi plana ikkje er tilstrekkeleg opplyst  jf. plan- og bygningslova § 4-2, 
rundskriv T-2/16 punkt 3.11 og rikspolitiske retningslinjer for barn og planlegging punkt 5d.  
 
 
Med helsing  
  

Jon Ivar Eikeland (e.f.)  Jorunn Mittet Eriksen 
fagsjef-plansamordning 

